
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

ছাত্রের পরীক্ষা






ছাত্র শ্রীমধুসূদন। শ্রীযুক্ত কালাচাঁদ মাস্টার পড়াইতেছেন






অভিভাবকের প্রবেশ




 অভিভাবক। মধুসূদন পড়াশুনো কেমন করছে কালাচাদবাবু?

 কালাচাঁদ। আজ্ঞে, মধুসূদন অত্যন্ত দুষ্ট বটে কিন্তু পড়াশুনোয় খুব মজবুত। কখনো একবার বই দু-বার বলে দিতে হয় না। যেটি আমি এক বার পড়িয়ে দিয়েছি সেটি কখনো ভোলে না।

 অভিভাবক। বটে? তা, আমি আজ একবার পরীক্ষা করে দেখব।

 কালাচাঁদ। তা দেখুন না।

 মধুসূদন। (স্বগত) কাল মাস্টারমশায় এমন মার মেরেছেন যে আজও পিঠ চচ্চড় করছে। আজ এর শোধ তুলব। ওঁকে আমি তাড়াব।

 অভিভাবক। কেমন রে মোধো, পুরোনো পড়া সব মনে আছে তো?

 মধুসূদন। মাস্টারমশায় যা বলে দিয়েছেন তা সব মনে আছে।

 অভিভাবক। আচ্ছা, উদ্ভিদ্ কাকে বলে বল্ দেখি?

 মধুসূদন। যা মাটি ফুঁড়ে ওঠে।

 অভিভাবক। একটা উদাহরণ দে।

 মধুসূদন। কেঁচো।

 কালাচাঁদ। (চোখ রাঙাইয়া) অ্যাঁ! কী বললি!

 অভিভাবক। রসুন মশায়, এখন কিছু বলবেন না।




মধুসূদনের প্রতি




 তুমি তো পদ্যপাঠ পড়েছ, আচ্ছা, কাননে কী ফোটে বলো দেখি?

